
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	Կարեն Դեմիրճյանի անվան մարզահամերգային համալիրի օդափոխության համակարգի վերազինման, հակահրդեհային համակարգի ստեղծման և նշված համակարգերի վերազինման նպատակով էլեկտրական համակարգի արդիականացման նպատակով ՀՀ կառավարության 2024թ․ նոյեմբերի 15-ի թիվ 1796-Ն որոշմամբ «Կարեն Դեմիրճյանի անվան մարզահամերգային համալիր» ՓԲԸ-ին պետական բյուջեից տրամադրվել է 1,343,651․1 հազ․դրամ բյուջետային վարկ՝ ՀՀ կենտրոնական բանկի կողմից սահմանված վերաֆինանսավորման տարեկան 7,25 տոկոս տոկոսադրույքով, երկու տարի մարման ժամկետով։  
Որոշման 3-րդ կետով սահմանվել է, որ «Կարեն Դեմիրճյանի անվան մարզահամերգային համալիր» ՓԲԸ-ին տրամադրված վարկի հիմնական գումարի և հաշվարկվող տոկոսների վճարումները կատարվում են վարկի մարման ժամկետի ավարտին՝ մեկանգամյա վճարումով, իսկ 5-րդ կետով, որ տրամադրվող վարկն իր գործողության ընթացքում կարող է փոխակերպվել կանոնադրական կապիտալում ներդրման՝ ընկերության կողմից համապատասխան ֆինանսատնտեսական ցուցանիշների ապահովման դեպքում։
Որոշման 6-րդ կետով ՀՀ ֆինանսների նախարարությանը և ՀՀ տարածքային կառավարման և ենթակառուցվածքների նախարարությանը հանձնարարվել է Որոշման 5-րդ կետով սահմանված դրույթն ապահովելու նպատակով՝ Որոշումն ուժի մեջ մտնելուց հետո եռամսյա ժամկետում ՀՀ կառավարություն ներկայացնել առաջարկություն՝ վարկի վերաֆինանսավորման վերաբերյալ։
Նախագծով նախատեսվում է սահմանել «Կարեն Դեմիրճյանի անվան մարզահամերգային համալիր» ՓԲԸ-ին 2024 թվականի ՀՀ պետական բյուջեից տրամադրված վարկի ընկերության կանոնադրական կապիտալում ներդրման համար ընկերության կողմից ապահովման ենթակա ցուցանիշները։
«Կարեն Դեմիրճյանի անվան մարզահամերգային համալիր» ՓԲԸ-ն պետք է կառույցի օդափոխության համակարգի վերազինման, հակահրդեհային համակարգի ստեղծման և նշված համակարգերի վերազինման նպատակով էլեկտրական համակարգի արդիականացման աշխատանքներն ավարտել մինչև 2026 թվականի դեկտեմբերի 25-ը, ապահովել այդ համակարգերը Հայաստանի Հանրապետության նորմերին համապատասխանության վերաբերյալ տեսչական լիազոր մարմնի կողմից եզրակացության ստացումը, ինչպես նաև Մարզահամերգային համալիրի պահպանության դրամաշնորհից հրաժարումը։
Օդափոխության, հակահրդեհային և էլեկտրական համակարգերը պետք է համապատասխանեն՝
· «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀՐԴԵՀԱՅԻՆ ԱՆՎՏԱՆԳՈՒԹՅԱՆ ՄԱՍԻՆ» ՕՐԵՆՔՈՎ ՍԱՀՄԱՆՎԱծ ՀՐԴԵՀԱՅԻՆ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ԻՐԱՎԱԿԱՆ, ՏՆՏԵՍԱԿԱՆ ԵՎ ԿԱԶՄԱԿԵՐՊՄԱՆ ՀԻՄՈՒՆՔՆԵՐԻՆ,
· ՀՀ քաղաքաշինության կոմիտեի նախագահի 22․02․2024թ․ թիվ 10-Ն հրամանով հաստատված՝ ՀՀՇՆ 21-01.01-2024 «ՇԵՆՔԵՐԻ ԵՎ ՇԻՆՈՒԹՅՈՒՆՆԵՐԻ ՀԱԿԱՀՐԴԵՀԱՅԻՆ ՊԱՇՏՊԱՆՈՒԹՅԱՆ ՀԱՄԱԿԱՐԳԵՐ. ԱՎՏՈՄԱՏ ՀՐԴԵՀԱՇԻՋՄԱՆ ԵՎ ՀՐԴԵՀԱՅԻՆ ԱԶԴԱՆՇԱՆՄԱՆ ԿԱՅԱՆՔՆԵՐ. ՆԱԽԱԳԾՄԱՆ ՆՈՐՄԵՐ» ՇԻՆԱՐԱՐԱԿԱՆ ՆՈՐՄԵՐԻՆ,
· ՀՀ քաղաքաշինության նախարարի 17․03․2014թ․ թիվ 78-Ն հրամանով հաստատված՝ ՀՀՇՆ21-01-2014 «ՇԵՆՔԵՐԻ ԵՎ ՇԻՆՈՒԹՅՈՒՆՆԵՐԻ ՀՐԴԵՀԱՅԻՆ ԱՆՎՏԱՆԳՈՒԹՅՈՒՆ» ՇԻՆԱՐԱՐԱԿԱՆ ՆՈՐՄԵՐԻՆ,
· ՀՀ քաղաքաշինության նախարարի 04․08․2004թ․ թիվ 83-Ն հրամանով հաստատված «ՀՀՇՆ IV-12.02.01-04 «ՋԵՌՈՒՑՈՒՄ, ՕԴԱՓՈԽՈՒՄ ԵՎ ՕԴԻ ԼԱՎՈՐԱԿՈՒՄ» ՇԻՆԱՐԱՐԱԿԱՆ ՆՈՐՄԵՐԻՆ,
· ՀՀ քաղաքաշինության նախարարի 10․12․2020թ․ թիվ 95-Ն հրամանով հաստատված ՀՀՇՆ 31-03-«ՀԱՍԱՐԱԿԱԿԱՆ ՇԵՆՔԵՐ ԵՎ ՇԻՆՈՒԹՅՈՒՆՆԵՐ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇԻՆԱՐԱՐԱԿԱՆ ՆՈՐՄԵՐԻՆ,
· ՀՀ ԿԱ քաղաքաշինության պետական կոմիտեի նախագահի 11․09․2017թ․ թիվ թիվ 128-Ն հրամանով հաստատված՝  ԲՆԱԿԵԼԻ, ՀԱՍԱՐԱԿԱԿԱՆ, ԱՐՏԱԴՐԱԿԱՆ ՇԵՆՔԵՐԻ ԵՎ ՇԻՆՈՒԹՅՈՒՆՆԵՐԻ ՆԱԽԱԳԾԱՅԻՆ ՓԱՍՏԱԹՂԹԵՐԻ ԿԱԶՄԸ ԵՎ ԲՈՎԱՆԴԱԿՈՒԹՅՈՒՆԸ ՍԱՀՄԱՆՈՂ ԿԱՆՈՆՆԵՐԻՆ,
· ՀՀ տարածքային կառավարման և արտակարգ իրավիճակների նախարարի 18․06․2015թ․ թիվ թիվ 595-Ն հրամանով հաստատված՝  ՀՐԴԵՀԱՅԻՆ ԱՆՎՏԱՆԳՈՒԹՅԱՆ ԿԱՆՈՆՆԵՐԻՆ,
· ԷԼԵԿՏՐԱԿԱՅԱՆՔՆԵՐԻ ՇԱՀԱԳՈՐԾՄԱՆ ԱՆՎՏԱՆԳՈՒԹՅԱՆ ԿԱՆՈՆՆԵՐԻՆ։
Հարկ է նշել, որ Մարզահամերգային համալիր կառույցի անշարժ գույքը սեփականության իրավունքով պատկանում է Հայաստանի Հանրապետությանը և ՀՀ կառավարության 2022թ․ հոկտեմբերի 20-ի թիվ 1627-Ա որոշմամբ օգտագործման իրավունքով հանձնվել է «Կարեն Դեմիրճյանի անվան մարզահամերգային համալիր» ՓԲԸ-ին։ 
Աշխատանքների իրականացման արդյունքում՝
· Հրդեհային անվտանգությունը ապահովելու է` հրդեհներից անձի, գույքի, հասարակության և պետության պաշտպանվածություն, հրդեհային ռիսկի կրճատում, անձի՝  բարոյական, ֆիզիկական, գույքային վնասի  կրճատում, մարդու առողջության և կյանքի վտանգի ռիսկերի նվազում:
· Օդափոխության համակարգն ապահովելու է փակ տարածքներում օդի մշտական տեղաշարժը՝ փոխարինելով աղտոտված օդը թարմ օդի ներհոսքով, որը մարդու համար ստեղծում է օդային միջավայրի բարենպաստ վիճակ՝ օդի անհրաժեշտ մաքրություն, ջերմաստիճան, խոնավությունն ու շարժունություն։ Ներդրված օդափոխության համակարգը նվազեցնելու է էներգիայի ծախսը՝ կրճատելով ջեռուցման և սառեցման գործառույթները։
· Վերոնշյալ համակարգերի (հակահրդեհային և օդափոխություն) միացումները և շահագործումը իրականացվում է էլ․էներգիայի համակարգի միջոցով. ՄՀՀ կառույցի էլեկտրական համակարգերը չի համապատասխանում արդի չափանիշներին և ստանդարտներին:  
· Պետության անշարժ գույքի (ակտիվի) շահագործման ժամկետի ավելացում՝ 25 տարով,  որը ենթադրում է մշակութային և ճարտարապետական եզակի արժեք ներկայացնող շինության պահպանում, ակտիվի արժեքի ավելացում:
· Մարզահամերգային համալիրում տեղի ունեցող միջազգային բնույթի միջոցառումների ավելացում, (հավելենք նաև, որ միջազգային գործընկերները առավելագույնս կարևորում են միջոցառման անվտանգային միջավայրի ապահովումը):
Մարզահամերգային համալիրը  Հայաստանի Հանրապետության այն կառույցն է, որտեղ անցկացվում են պետության համար գրեթե բոլոր ռազմավարական նշանակություն ունեցող  միջոցառումները (սպորտային միջազգային մրցաշարեր, կոնֆերանսներ, համաժողովներ, ցուցահանդեսներ, համերգներ), որի արդյունքը նպաստում է զբոսաշրջության ոլորտի զարգացմանը՝ խթանելով ոչ միայն երկրի տնտեսության զարգացմանը, այլև միջազգային ճանաչմանը և հանրահռչակմանը։
Համաձայն «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» Օրենքի 43-րդ կետի «Կարեն Դեմիրճյանի անվան մարզահամերգային համալիր» ՓԲԸ-ն ստանում է ֆինանսավորում ՀՀ պետական բյուջեի միջոցների հաշվին՝ դրամաշնորհի տեսքով։ Սույն նախագծով 2026 թվականի հունվարի 1-ից նախատեսվում է հրաժարվել «Կարեն Դեմիրճյանի անվան մարզահամերգային համալիր» ՓԲԸ-ի պահպանության համար տրամադրվող դրամաշնորհից։
«Հայաստանի Հանրապետության 2025 թվականի պետական բյուջեի մասին» օրենքով և «Հայաստանի Հանրապետության 2025 թվականի պետական բյուջեի կատարումն ապահովող միջոցառումների մասին» 2024 թվականի դեկտեմբերի 27-ի թիվ 2060-Ն ՀՀ կառավարության որոշմամբ  2025 թվականի համար ՀՀ պետական բյուջեից «Կարեն Դեմիրճյանի անվան մարզահամերգային համալիր» ՓԲԸ-ին «1168-Արվեստների ծրագրեր» ծրագրի «11010-Մարզահամերգային համալիրի պահպանություն» միջոցառումով հատկացվել 182,104.9 հազար դրամ գումար։
Նշված գումարը նախատեսված է «Կարեն Դեմիրճյանի անվան մարզահամերգային համալիր» ՓԲԸ-ի նվազագույն կենսագործունեությունը ապահովելու համար, մասնավորապես՝ աշխատակիցների աշխատավարձի և կոմունալ ծախսերի մի մասի փոխհատուցում և դրամաշնորհի տրամադրման արդյունքում առաջացող հարկերի մարում։
[bookmark: _GoBack]Անհրաժեշտ է նշել, որ վերջին տարիներին ՀՀ պետական բյուջեից տրամադրվող միջոցները եղել են անփոփոխ։
Որպես հիմք ընդունելով 2025 թվականին հատկացված գումարի չափը՝ կատարված հաշվարկների համաձայն դրամաշնորհից հրաժարվելու պարագայում մոտ 10 տարվա կտրվածքով հնարավոր կլինի խնայել 1,638,944․1 հազար դրամ գումար, որը ավելին է քան արդիականացման համար կատարվող ծախսերը (ներառյալ վարկի տրամադրման 7․25% տոկոսադրույքը)։

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում։

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	Կարեն Դեմիրճյանի անվան մարզահամերգային համալիրը որպես Հայաստանի Հանրապետության բացառիկ մշակութային կառույցի պահպանում և ժամանակակից տեխնոլոգիաներով միջազգային չափանիշներին համապատասխանեցում: 



